როგორი უნდა იყოს მედულაშვილი? შეიძლება ჩვენი ჯიშის კოდექსი დაიწეროს? ნეტავ ვის აქვს უფლებამოსილება ასეთი ტექსტის შემუშავებისა... იქნებ საგვარეულოს მეთაური აგვერჩია, ან კრება ჩაგვეტარებინა, აზრი გაგვეზიარებინა ერთმანეთისათვის. თუმცა, დარწმუნებული ვარ, რომ გვარის გარდა არის ის გენეტიკური გამაერთიანებელი, რაც ქვეცნობიერად გვმართავს, რაც ჩვენი მისიაა და სამყაროსგან მოგვეწოდება ყველა მედულაშვილს ერთიანი ენერგეტიკული ვიბრაციით. 

პირველ რიგში, ის უნდა ითქვას, რომ მედულაშვილი უნდა იყოს ნამდვილი ქართველი, უნდა იზიარებდეს ჩვენი წინაპრების მიერ დამკვიდრებულ საუკეთესო ღირებულებებს, მუდმივად ამდიდრებდეს და ხალასად გადასცემდეს შთამომავლობას.

რადგან ღვთივდალოცვილი საქართველოს მკვიდრები ვართ, ჩვენი საქმიანობით მუდმივად უნდა ვემსახუროთ სამშობლოს, ქართულ საზოგადოებას. დღენიადაგ იმას უნდა ვფიქრობდეთ - „აბა დღეს მე ვის რა ვარგო “.

რადგან მედულაშვილები ვართ და ჩვენს წინაპრებს აქამდე არ შეურცხვენიათ ჩვენი გვარი, არ უნდა დავივიწყოთ ღვთის ათი მცნება, პატიოსნად ვიცხოვროთ და ჩვენი გვარის რეპუტაცია ყოველთვის უპირატესად დავიცვათ, რათა შემდგომად მოგვარეთ ჩვენთა სიძნელე გზისა გავუადვილოთ.

ვიყოთ სულით ძლიერები, არ შეგვეშინდეს, ჩვენი პრინციპების აღსრულებისთვის „დავდგეთ იქ სადაც ქარიშხალია“ და გავიმარჯვოთ ბოროტზე. ჩვენი გვარის მფარველმა - წმინდა გიორგის ხატმა გვიწინამძღვროს და აგვარიდოს სულიერი დაცემა, ღირსეულად გაგვატაროს ჩვენი ცხოვრების გზა. 

არ შევწყვიტოთ ზენასთან კავშირი და გული ღია გვქონდეს ცოდნის მისაღებად, გავაგრძელოთ განვითარება და მუდმივად ვიმუშაოთ ერთიან ჩვენს ცნობიერში ჩვენი წვლილის შესატანად. მივიღოთ სიახლეები გარემოდან და ვეცადოთ პრაქტიკულად გამოვიყენოთ ყველა ტექნოლოგიური და ინტელექტუალური შესაძლებლობა.

ვიამაყოთ ჩვენი გვარით, გვიყვარდეს მოყვასი, პატივი ვცეთ სხვა გვარის წარმომადგენელს და სხვებსაც დავეხმაროთ გვაროვნული ცნობიერების ამაღლებაში. 

რადგან მედულაშვილებს ქალებიც ძლიერები გვყვავს და არ ვარღვევთ მანდილოსნების პატივისცემის ქართულ ტრადიციას, ვეცადოთ ქალებიც გვერდით დავიყენოთ და ჩავრთოთ გვაროვნულ საქმეებში... ქალიც და კაციც ოჯახის ძლიერებაზე და ჰარმონიაზე უნდა ვფიქრობდეთ.

ნიკოლოზ მედულაშვილი
